
TEKS UCAPAN 

BRIG. JEN. DATO’  PROF. DR. KAMARUDIN HUSSIN 

NAIB CANSELOR UniMAP 

PADA MAJLIS PERASMIAN KOLEJ KEDIAMAN TUN 

ABDULLAH AHMAD BADAWI 

DI SIMPANG EMPAT PERLIS 

PADA 14 JUN 2010 

 
 
Bismillahirrahmanirrahim.... 

 

SALUTATION :  

 

Yang Amat Berhormat Dato’ Seri Dr. Md Isa Sabu, Menteri 

Besar Perlis dan Y.Bhg Datin Seri, 

 

Yang Berhormat Dato’ Yazid Mat, Speaker Dewan Undangan 

Negeri Perlis dan Datin 

 

Yang Berhormat Dato’ Azizan Aziz , Setiausaha Kerajaan 

Negeri Perlis dan Datin 

 

Yang Berhormat Tuan Abdul Rasid Sudin, Penasihat Undang-

Undang Negeri Perlis dan Isteri 

 

Ahli-ahli Yang Berhormat dan isteri 

Pegawai-Pegawai Utama UniMAP, Dekan-dekan, Ketua-Ketua 

Jabatan seterusnya hadirin yang dirahmati Allah Sekalian. 

 

Assalamualaikum Warahmatullahi Wabarakatuh dan Salam 

Sejahtera. 

 

Alhamdulillah, marilah sama-sama kita merafakkan syukur  

kehadrat Allah Subhanahuwataala yang tidak putus-putus 

bermurah hati memanjangkan usia, mengurniakan 

kesempurnaan akal, menganugerahkan kesihatan jasad dan 

memberikan kita keupayaan hingga membolehkan kita sama-

sama berkumpul meraikan momen indah perasmian kolej 

kediaman UniMAP yang terbaru di Perlis ini. 

Semoga majlis perasmian ini berjalan lancar dan dirahmati 

Allah hendaknya. 

 

Yg. Bhg. Dato-Dato, hadirin dan hadirat sekalian, 

UniMAP atau dahulunya dikenali sebagai Kolej Universiti 

Kejuruteraan Utara Malaysia (KUKUM) mula ditubuhkan 

pada tahun 2002 yang mana pada tahun ini ia bakal 

menginjak ke usia lapan tahun. 

Dan dalam usia lapan tahun ini, kewujudan UniMAP di 

negeri Perlis ini telah berjaya merubah warna dan landskap 

baik dari aspek logistik mahupun ekonomi di negeri Perlis 

ini. 

Nyata, ia juga selaras dengan hasrat kerajaan sendiri  yang 

mengharapkan penubuhan sesebuah institusi pengajian 

tinggi awam dapat menjadi pencetus dan penggerak kepada 

pembangunan yang holistik dimana jua ianya ditubuhkan.  

Sebagai sebuah negeri kecil dan merupakan yang paling utara 

di Malaysia, Perlis hanya bergantung kepada sumber dari 

Kerajaan Pusat, maka kehadiran UniMAP seumpama emas 

yang gugur dari langit membantu menyemarakkan 

pembangunan fizikal dan mengembang kegiatan ekonomi di 

negeri Perlis.   

Tidak sedikit bakti dan sumbangan yang telah UniMAP 

taburkan untuk pembangunan ekonomi, sosial, 

kebudayaan dan pendidikan di negeri ini. Dan semua ini 

khusus untuk melahirkan generasi baru Perlis yang berilmu 

dan berkemahiran tinggi seterusnya mempersiapkan 

mereka untuk berdepan dengan cabaran di masa akan 

datang. 

 

Yang Bhg. Dato’-Dato’, hadirin dan hadirat sekalian, 

Sesungguhnya, sebagai Naib Canselor UniMAP saya amat 

bersyukur dan berbangga kerana terus mampu 

mengekalkan konsep 100 peratus pelajar ditempatkan di 

kolej kediaman. 

Di kesempatan ini, izinkan saya merakamkan ucapan 

penghargaan dan terima kasih yang tidak terhingga khusus 

buat semua warga pengurusan kolej kediaman yang 

diterajui oleh tiga orang pengetua yang berkaliber. 

Dengan inisiatif dan usaha yang jitu oleh mereka, UniMAP 

masih lagi mampu mendapatkan penempatan-penempatan 

yang bersesuaian dan selesa untuk didiami oleh para 

pelajar meskipun unjuran pelajar meningkat pada tahun 

ini. 

Insya Allah selagi terdaya dan mampu, kami akan terus 

mengekalkan konsep ini untuk memudahkan pemantauan 

dan memberikan pelajar pengalaman hidup di kampus. 

Syabas dan tahniah diucapkan. 

Jika dahulunya, lokasi rumah-rumah di Kuala Perlis dan 

Wang Ulu menjadi pilihan penempatan pelajar-pelajar 

UniMAP, kini kami melangkaui pula sempadan sehingga ke 

simpang empat ini. 

Untuk makluman hadirin dan hadirat sekalian, lokasi kolej 

kediaman yang kami namakan Kolej Kediaman Tun 

Abdullah Ahmad Badawi ini bakal menempatkan 700 

mahasiswa daripada Program Pengajian Kejuruteraan 

Keusahawanan, dan Perniagaan Antarabangsa di bawah 

Pusat Kemahiran, Komunikasi dan Keusahawanan. 

Bagi mahasiswa jurusan Kejuruteraan pula, akan terus 

setia mendiami kolej kediaman di Kg Wai dan Seberang 

Ramai manakala mahasiswa tahun pertama pula akan 

ditempatkan di Kolej Kediaman di Wang Ulu. Pelajar 

antarabangsa UniMAP pula akan ditempatkan di Kolej 

Kediaman di Taman Aman. 

Pemusatan pelajar ini dilakukan bagi memudahkan 

pengurusan pengangkutan serta lokasi kuliah masing-

masing agar setiap mahasiswa tidak membazirkan masa 

yang lama untuk perjalanan. 

 

Yang Berbahagia Dato-Dato, hadirin dan hadirat sekalian, 

Untuk makluman semua yang hadir, kolej kediaman Tun 

Abdullah Ahmad Badawi ini pada asalnya merupakan 

kuarters guru yang terbiar dan kosong semenjak tiga tahun 

yang lalu. Hasil perbincangan UniMAP dengan Kementerian 

Pendidikan Malaysia, menzahirkan keputusan positif bagi 

membolehkan UniMAP membangunkan kuarters ini sebagai 

kolej kediaman yang baru. 

Untuk itu, UniMAP telah memperuntukkan sejumlah wang 

untuk membaik pulih serta mewujudkan prasarana asas 

untuk kemudahan pelajar. Antara yang ditempatkan di 

kolej kediaman baru ini ialah, surau, dewan, bilik aktiviti 

dan rumah-rumah penolong pengetua. 

Seperi mana lain-lain kolej kediaman, UniMAP turut 

menyediakan kemudahan internet jalur lebar untuk 

memudahkan proses pembelajaran pelajar serta proses 

mengulangkaji. Tidak ketinggalan, seorang Fello juga akan 

ditempatkan di sini untuk membantu pentadbiran dan 

aktiviti kolej kediaman. 

 

Yang Berbahagia Dato’-Dato’, hadirin dan hadirat sekalian, 

Saya amat mengharapkan, semua usaha-usaha yang 

dilaksanakan oleh UniMAP ini akan terus menyemarakkan 

ekonomi negeri Perlis. Insya Allah, masyarakat di sekitar 

Simpang Empat ini akan berpeluang menjana pendapatan 

baru melalui perniagaan makanan dan minuman. 

Tidak ketinggalan, perniagaan runcit disekitar kawasan ini 

juga akan semakin berkembang melalui permintaan tinggi 

daripada mahasiswa UniMAP. Insya Allah. Kami juga 

bersedia menjalinkan kerjasama erat dengan persatuan 

penduduk dan institusi pendidikan berdekatan kawasan ini 

sekiranya ada aktiviti atau program-program yang 

bersesuaian. 

Akhir kata, saya sudahi dengan  dua rangkap pantun : 

Mendayung sampan mudik ke lipis, 

Sampan tersekat dipenuhi lumpur, 

UniMAP menjana pembangunan Perlis, 

Rakyat sejahtera, negeri makmur. 

 

Sampan dimudik ke Pengkalan Batu, 

Perjalanan jauh berhari-hari, 

Ayuhlah kita terus bersatu, 

Memacu ekonomi memajukan negeri. 

 

Sekian, Wassalamualaikum Warahmatullahi Wabarakatuh. 


